
	గీ.	
గర్భభార మెఱుంగుదుఁ గంబుకంఠి, చేయవలసినకార్యంబుఁ జెప్పు మనినఁ

గలదు సకలంబు నేమియు వలదు నాకుఁ, జిత్తసంక్షోభ మొదవెడుఁ జిత్తగింపు.

	ఉ.	
సంగతిఁ బర్వకాలములఁ జంద్రునిఁ జూచి చెలంగి పొంగుచున్

నింగియు దిక్కులుం గడచునీరధి యీమనమున్న తెంకికిం

జెంగటఁ బాసిపోవుట విశేషపుబుద్ధి ప్రసూతికాల మై

నం గదలంగలేము జతనం బగుచోటికిఁ బోయి నిల్తమే.

	వ.	
అనినం బ్రియాంగనాలాపంబులు హాస్యంబు సేయుచు నాతీతు విట్లనియె.

	గీ.	
ఈసముద్రుండు నాతోడ నెట్లు వైర, పడ సమర్థుండు తెలియక పలికి తబల

సంశయము మాను మిట్టట్టు జరుగుపనికి, ననినమాటల కాకాంత యనియె నిట్లు.

	వ.	
ఈసముద్రునకును నీకును హస్తిమశకాంతరంబు వినుము.

	క.	
తనశక్తియుఁ బరశక్తియు, జననుత విజ్ఞానదృష్టిఁ జర్చించినయా

మనుజుఁడు దుఃఖప్రాప్తికి, ననుకూలుఁడు గాక సౌఖ్య మందుచు నుండున్.

	వ.	
అని పలికి మఱియును.

	క.	
ఎన్నఁదగుహితులు బుద్ధులు, విన్ననువునఁ జెప్పు నతఁడు వినకున్నఁ జెడున్

ము న్నొకకాష్ఠమువలనం, బన్నుగఁ బడి చెడినకూర్మపతియునుబోలెన్.

	వ.	
అని టిట్టిభాంగన పలికినఁ బురుషుం డాకథ యెఱింగింపు మనిన నది యిట్లనియె.

	క.	
కంబుగ్రీవుం డనుపే, రం బరఁగినకచ్ఛపము నిరంతరసౌఖ్యా

డంబర మగు నొకకొలనం, బంబినసంతోష మెసఁగఁ బాయక యుండున్.

	గీ.	
అందు వికటసంకటాఖ్యహంసయుగంబు, నిలిచి కచ్చపంబుఁ గలసి తిరుగు

వానలేక చాల వఱ పైనఁ గూర్మంబుఁ, గాంచి యప్పు డనియె నంచదోయి.



	 431







	క.	
మానససరోవరాంతర, మానితజలపానకేళిమగ్నుల మైనం

గాని మనబడలికలు మఱి, మానంగా నేర విచటిమడుఁగులనీళ్ళన్.

	గీ.	
నఱికి యెలతామరలతూండ్లు నమల లేవు, చాలఁ దీయని తెలినీరు గ్రోల లేదు

జాతిపక్షులతోఁ గూడ జరగ లేదు, పోదుమా యన్నఁ గచ్ఛపంబును దలంకి.

	వ.	
హంసయుగ్మంబున కిట్లనియె.

	సీ.	
కూడితి మిన్నాళ్లుఁ దోడఁబుట్టువులట్ల, యెడరు పుట్టినచోట విడుతుడయ్య

పక్షహీనుం డని భావింతురేని స, పక్షుండ నతిదుర్విపక్షవృత్తి

బక్షాధికులు మీరు పక్షపాతము గల్గి, పక్షిమార్గమున సంరక్షతోడఁ

గొనిపోవకుండినఁ గొల నింకునంతలో, నెవ్వరిచే నైన నీల్గవలయుఁ

		 ఈ పేజీలో చివరి మార్పు 15 మార్చి 2023న 01:40కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

